
ꌧꍧꌜ2020ꈎꎃꐚꒉꌶꅉꌶꌺꎹꎖꉚꌶꏦꋍꉹꌠ 
ꆈꌠꅇꂷꁱꂷꎖꉚꉉꀽ  

Ⅰ.ꎖꉚꄟꌋꆀꎖꄝꐛꏦ 

ꋍ、ꎖꉚꄟ 

ꎖꉚꄟꆹꄯꒉꇬꀋꉜꃅꎖꄝꅇꀱ、ꁱꂷꁱꄉꎖꄝꅇꀱ。ꎖꄝꐛꒆꃏ150ꃏ，ꎖꉚꄮꈉ150ꃏ。 

ꑍ、ꎖꄝꉹꑫ 

ꄂꐘꌊꄻꄝ、ꈥꊐꄝ、ꁎꆦꄝ、ꀑꐱꅇꀱꄝ、ꁰꄻꄝꑠ。 

ꌕ、ꎖꄝꐛꏦ 

1.ꅉꃀꌧꇐꌋꆀꅇꂷꁱꂷꌬꈧꃆꂮ（ꐯꇯ50ꃏ） 

2.ꉜꀘ（ꐯꇯ40ꃏ） 

3.ꁰꄻ（ꐯꇯ60ꃏ） 

Ⅱ.ꎖꉚꁻꌐꌋꆀꇖꂟꐨ 

ꎃꐚꒉꌶꅉꌧꇐꐥꊿꌊꄻꇖꂟꐨ、ꌧꍧꌜꂘꇐꄜꏤꄻꄉꌠ《ꋋꑍꃅꌷꋖꋦꂘꇐꆈꌠꅇꂷꁱꂷꌷꈉꎕꏦ﹙

ꌬꉚ﹚》ꌋꆀꀋꃅꌬꌠꌶꏦꋍꉹꌠꆈꌠꅇꂷꁱꂷꂘꅍꄯꒉꇬꈴꄉ，ꒉꌶꅉꌶꌺꎹꎖꉚꆈꌠꅇꂷꁱꂷꌷꑫꎖꉚꌶ

ꏦꋍꉹꌠꁻꌐꌋꆀꇖꂟꐨꄻꐛ。 

ꆈꌠꅇꂷꁱꂷꌶꅉꀊꂥꌶꌺꎹꎖꉚꌠꆹꐉꑷꃅꌶꌺꆈꌠꅇꂷꁱꂷꌧꐨꎖꉚꌠꉬ。ꆈꌠꅇꂷꁱꂷꌧꐨꆹꁸ

ꌊꎺꄉ、ꐝꉅ、ꎥꃪꏓꇱ、ꉜꍝꈼꍣ、ꉉꄜꑠꉬꑵꃅꄉꉆ，ꄷꀋꁧꉬꏠꃅꄛꑣꎼꇁ。 

ꆈꌠꅇꂷꁱꂷꌶꅉꀊꂥꌶꌺꎹꎖꉚꌠꆹꆈꌠꅇꂷꁱꂷꌷꑫꌬꅍꐨꌋꆀꃰꊿꁱꀕꐨꏓꋍꃱꃅ，ꀋꉬꀋꉆꌠ

ꆏꌶꌺꆈꌠꅇꂷꁱꂷꌧꇐꐉꑷꃅꎖꉚꈭꐨ，ꆈꌠꅇꂷꁱꂷꅉꃀꌧꇐꌧꐨꌋꆀꉜꀘ、ꁰꄻꁁꏯꄐꅍꎖꉚꌠꌌꀨꇬ

ꄉꌶ。 

ꋍ、ꎺꄉ：ꌧꊨꄅꌋꆀꎺꄉꌠꄜ。ꌶꌺꆹꀋꃅꋋꄮꆈꌠꅇꂷꁱꂷꅉꀕꌬꌠꐭꃚꌧꐝꉅꌶ，ꅉꀕꌬꌠꆈꌠ

ꁱꂷꋊꍬꄉꌠꁱꇮꌶ。ꅇꉙꄜꇐ、ꇐꀳꇐꏢꑠꌧ，ꁰꄻꌧꃀꌋꆀꁱꇐꀋꂿꑘꌠꅉꐚ，ꁱꀕꎃꐚꌧꇐꌧꐝꉅꄎ

ꌶ。 

ꅺꌡ1 ꐰꏭꅇꉙꈧꌠꇬꁱꂷꁱꑽꌠꐊꋈꌠꆹ 

A.ꉌꌤꑓꀖ    ꉌꂅꑓꑣ    ꉌꐒꇁꎭ    ꉌꊢꑓꊢ 

B.ꁨꇐꄉꇐ    ꈬꊯꈬꉘ    ꃄꇖꄹꊂ    ꀨꎹꆽꃴ 

C.ꈏꇤꊋꇤ    ꑘꃅꊖꑣ    ꈐꊟꊋꊡ    ꌳꈄꀬꅑ    

D.ꄓꃀꍅꑓ    ꑘꃛꃤꃙ    ꃅꇏꂶꄟ    ꇖꊩꄟꃀ 

【ꀱꅇ】 D 

【ꉉꀽ】 ꋋꄝꆹꌶꌺꆈꌠꁱꂷꋊꍬꄉꌠꌧꐨꎖꉚꌠ。 

ꑍ、ꐝꉅ：ꋋꆹꁱꇐꐊꇐꌌꉪꐝꉅꇈꀑꐱꃅꉉꋊ，ꎺꄉꌠꅉꃀꀂꏽꄐꅍꋍꏠꉀꐕꀐꌠꄜ。ꅇꉙ、ꅇꇬ、

ꐛꊙꑠꄜꇐꌌꉪꐝꉅꄷꀋꁧꉉꋊꄎꌶ。 

ꅺꌡ2 ꐰꏭꅇꉙꌐꄀꄉꈧꌠꉉꋊꌊꐛꀋꐛꋈꌠꆹ 

ꅩꌺꌡꃅꐥꇬꆹ，ꑍꆏꈧꌺ．．ꀿꃅꐥꇈꃲ，ꌊꆏꆪꌺ．．ꃀꃅꐥꇈꃲ；ꃢꁮ．．ꀉꂿꉂ，ꑇꇖꑅꇖꉂ；ꑷꊭ．．ꀉꂿ

ꉂ，ꊫꑻꊨꑻꉂ。 

A.ꈧꌺ：ꉘꁮꄜ。 

B.ꆪꌺ：ꆧꁨꄜ。 

C.ꃢꁮ：ꃮꀠꄜ。 

D.ꑷꊭ：ꃬꊭꌺꄜ。 

【ꀱꅇ】 C 

【ꉉꀽ】 ꋋꄝꆹꌶꌺꆈꌠꀊꆨꅇꉙꌧꐨꎖꉚꌠ。 

ꌕ、ꎥꃪꏓꇱ：ꁱꇐꎥꑣꌋꆀꋊꄻꐱꏓꌠꄜ。ꌶꌺꆹꁱꇐꐊꇐꌊꄻꇈꏓꇱ，ꅇꉙꀋꉬꀋꉆꌠꎹꎼꇁ，ꐊ

ꇐꀋꉬꀋꉆꌠꐱꏓ，ꁱꇐꁱꃆꌬꇐꐋꀋꌡꐨ、ꅇꂷꐋꀋꌡꐨꌋꆀꐛꏦꉪꈜꎥꃪꄎꌶ。 

ꅺꌡ3 ꐰꏭꌬꇐꈧꌠꉜꀘꄉꅲꅇꀱ。 

①ꇤꈏꑭ，ꎭꂵꌿꄿꄰꌕꀥꌠꊉꑑꋬꄹꌕꇁꈈꅇꉉꇫꑌ。ꇤꈏꇬꃆꄔꋌꐞꋍꃅꐞ，ꅡꊅꅍꑌꂾꅉꏯꑌꌠ

ꎭꂵꀉꁌꌿꄿꇇꈌꋍꁆꋌꇤꃅꇴꌧꄉꇈ，ꑊꄜꇬꑊꈜꍯꃅꄼꁱꌟꃅꄄꍅꀕꈧꌠꇙꋏꃅꄉꋍꌺꑍꂷꌠꏭ：“ꀉꁌ

ꍸꇈꌠꄢꌺꂶꌠꄚꉪꑳꊂꇓꆈꀋꃀꂶꌠꐴꑭꁭꅐꁆꏯꊐꄉꌠꉬ，ꀉꁌꉉꇬꉬꊯꌕꂷꉬꄷ。ꉡꆹꎼꈎꆏꏃꊯꌕꈎ

ꀐ，ꌩꃀꃪꇬꋦ，ꈊꋦꎷꀋꋦ；ꇌꃀꉻꇬꀀ，ꈊꀀꎸꀋꀀ。ꉢꌦꈭꐨꆏꆐꑊꑴꌠꎔꃅꐏꁇꄉꅊꇈ”ꄷ。 

②ꑮꃀꌦꊂꆏ，ꌿꄿꆹꀉꄉꑌꋌꐛ，ꀉꂿꑌꋌꐛꄉꌺꍸꑍꍈꌠꀨꎹ，ꉌꂵꉪꇬ，ꌺꒉꂶꌠꆏꌌꑘꁨꊖꑣ

ꌠꉙꂘ，ꈪꑌꍣꑌꃅꄉꑘꁨꌣꈚ，ꑱꋦꇤꄂꎻꏢꉨ，ꑠꅹꌺꒉꃅꇫꆹꋍꑍꂯꌶꅉꇬꑌꀋꋻ。ꌻꑘꆹꈍꃅꑌꎭꌊ

ꁱꂷꌶꏢꉨ，ꏃꈓꄹꈎꆏꎭꌊꐭꌶꅉꇬꁱꂷꌷ，ꌻꑘꁱꂷꌷꇬꊋꇤꏡꇤꁱꂷꑌꌧꐯꌧ，ꋀꁥꌠꋌꂴꅑꐺꇬꎷ，

ꈁꁠꑌꀉꑌꃅꊌꋺ，ꂘꃀꉬꇮꌶꌺꀻꎆꋚꎑꂷꉬꄷꉉꌐ。ꄚ，ꐭꌶꅉꌶꅐꄉꑤꇬꐧꌶꅉꇬꌷꁧꂿꄷꇬꆏ，ꌶꁌ

ꌋꆀꄯꒉꁌꏃꊰꂷꁵꀋꄐ，ꀀꀨꈚꅍꈬꑌꀋꊌꄉꁧꀋꄐꀐ。ꉹꁌꃅ“ꀉꑳꑠꃅꁱꂷꌧꑠꍈ，ꂄꈩꀐ”ꄷꌐ。ꃅ

ꑖꆹꁱꂷꌷꁧꀋꄐꇬꆏ，ꉌꂵꐒꌌꌕꑍꌕꉖꋚꀋꋠ。ꌿꄿꃅꑖꏭ：“ꀉꑳ，ꃅꅍꎷꀋꊌꀐ，ꀉꄉꆏꁳꁱꂷꌷꁧ

ꎻꀋꏾꌠꀋꉬ，ꀁꇬꆹꑠꃅꌢꎭꎆꃀꏃꊰꂷꄷꀋꁧꏃꂷꂯꎹꅉꀋꊌꀐ，ꀉꁌꑘꁨꋠꀋꁧꑘꁨꋠ，ꌳꉔꑲꆏꁱꂷ

ꌷꄉꋋꈨꑌꌬꇎꀐ”ꄷ。ꌿꄿꅇꆹꑠꃅꉉꑴꇬꋍꇬꇉꑓꁴꊰꏭꐛ。 

1.ꁱꇐ①ꐛꊙꌠꅇꇬꇂꃴꑟꌊꑴꄉꇫꌠꅇꇐꉏꑳꏡꁈꆹ       。 

【ꀱꅇ】 ꋓꐊ 

【ꉉꀽ】 ꋋꄝꆹꌶꌺꅇꇐꉏꑳꏡꁈꌧꐨꎖꉚꌠ。 

２.ꁱꇐ②ꐛꊙꌠꆹꑞꃆꂮꁱꌠꉬ? 

【ꀱꅇ】 ꎭꂵꌿꄿꑮꃀꌦꊂꐥꐨꃆꂮꁱꌠ。 

【ꉉꀽ】 ꋋꄝꆹꌶꌺꁱꇐꐊꇐꎥꃪꐱꏓꄐꅍꎖꉚꌠ。 

ꇖ、ꉜꍝꈼꍣ：ꉜꀘꌬꇐꊨꄅ、ꉜꍝꌋꆀꌧꍣ，ꎺꄉ、ꐝꉅꌋꆀꎥꃪꏓꇱꌠꌌꅉꃀꃅꄉ，ꉜꀘꁁꏯꄐꅍ

ꋍꊐꀻꎆꀐꌠꄜ。 

ꅺꌡ4 ꐰꏭꌬꇐꈧꌠꉜꀘꄉꅲꅇꀱ。 

①ꀉꂿꅩꌺꑠꍈꑌ，ꀿꇁꃀꉂꆺꀕꂂꍈꄸ，ꃺꇁꑌꉂꉙꀕꐙꍈꄸ，ꃈꉂꑓꁴꑰꀕꇣꍈꄸ，ꐋꇁꊈꉂꑖꈈ

ꀕꍈꄸ。ꅩꌺꀿꉂꇱꋓꍬꂯꑌ，ꇱꋓꍬꀕꈤꇁꇐ，ꅩꌺꀿꉂꈤꂸꉆꑟꃲ。ꅩꌺꃀꉂꇁꄿꋖꂯꑌ，ꇁꄿꋕꀕꈤꇁ

ꇐ，ꅩꌺꃀꉂꈤꂸꉆꑟꃲ，ꅩꌺꎮꑍꅉ! 

②ꀉꂿꅩꌺꑌ，ꀃꀿꀁꇨꆹ，ꈌꇨꉌꂸꇨ；ꌡꀿꀁꇨꆹ，ꈌꇨꉌꇨꋧꇊꃲ。ꅩꌺꌡꃅꐥꇬꆹ，ꋙꋠꌡꇇ

ꉜꁧꃲ，ꒉꅝꌡꈌꉜꁧꃲ，ꃢꈚꌡꑓꉜꁧꃲ。ꌿꂷꎭꇬꐊ，ꌿꊏꎭꑓꊴꇈꃲ；ꍶꂷꑿꇬꐊ，ꍶꃚꑾꑓꊴꇈꃲ；

ꁮꐥꉷꃅꅐ，ꏜꋠꐉꂸꊌ，ꋍꇬꂾꐞꀕꇈꃲ；ꅪꐥꌡꃅꅐ，ꉉꈿꐋꂸꊌ，ꋍꇬꇖꈭꀕꇈꃲ，ꅩꌺꎮꑍꅉ! 

1.ꁱꇐ①ꐛꊙꌠꇬꅩꌺꀿꉂꃀꉂꐨꆹ       。 

【ꀱꅇ】 ꅩꌺꀿꉂꃀꉂꆺꀕꂃ，ꀿꃀꉂꐪꈤꀋꉆ。 

【ꉉꀽ】 ꋋꄝꆹꌶꌺꁱꇐꐊꇐꐱꏓ、ꉪꇐꉂꐪꌌꉪꄐꅍꎖꉚꌠ。 

２.ꁱꇐ②ꐛꊙꌠꉜꀘꄉꅇꀱ，ꅩꌺꌡꃅꐥꇬꈍꃅꐥ? 

【ꀱꅇ】 ꋙꋠꌡꇇꉜ，ꒉꅝꌡꈌꉜ，ꃢꈚꌡꑓꉜꁧꃲ。 

【ꉉꀽ】 ꋋꄝꆹꌶꌺꁱꇐꉜꀘꄉ，ꊿꌡꁱꃆꂮꌧꐨꎖꉚꌠ。 

ꉬ、ꉉꄜ：ꉜꐨꌋꆀꉂꃆꌂꐪꉉꄜꎼꇁꌠꄜ。ꌶꌺꆹꁱꇐꉜꀘꑞꅉꐛꅉꇬꈴꄉ，ꅇꉙ、ꅇꇬꄉꄐꌠꌋꆀ

ꉉꄜꄟꋭꋽꌠꌋꌊꌬꄉ，ꎃꊒꃅꅉꀕꌬꌠꅇꇐꉏꑳꏡꁈꌬꑲꌧ，ꁱꇐꐛꏦꈳꏦꉜꁨ，ꋒꐯꋒꃅꊨꏦꉜꐨꌋꆀꉂ

ꃆꌂꐪꉉꄜꎼꇁꄎꌶ。ꅇꅧꅇꌃ、ꐯꅑꐮꁠ、ꅇꉉꅇꐛ、ꇊꏹꃆꂮꐥꃅꉉꄜꎼꇁ。 

ꅺꌡ5 ꐰꏭꁱꇐꊘꌠꉜꀘꄉꅲꅇꀱ。 

ꀉꂿꅩꌺꑌ，ꀃꀿꀁꇨꆹ，ꈌꇨꉌꂸꇨ；ꌡꀿꀁꇨꆹ，ꈌꇨꉌꇨꋧꇊꃲ。ꅩꌺꌡꃅꐥꇬꆹ，ꋙꋠꌡꇇꉜ

ꁧꃲ，ꒉꅝꌡꈌꉜꁧꃲ，ꃢꈚꌡꑓꉜꁧꃲ。ꌿꂷꎭꇬꐊ，ꌿꊏꎭꑓꊴꇈꃲ；ꍶꂷꑿꇬꐊ，ꍶꃚꑾꑓꊴꇈꃲ；ꁮ

ꐥꉷꃅꅐ，ꏜꋠꐉꂸꊌ，ꋍꇬꂾꐞꀕꇈꃲ；ꅪꐥꌡꃅꅐ，ꉉꈿꐋꂸꊌ，ꋍꇬꇖꈭꀕꇈꃲ，ꅩꌺꎮꑍꅉ! 

ꀑꐱꃅꅩꌺꐥꐨꐱꏓꎼꇁ。 

【ꀱꅇ】 ꅩꌺꀀꈯꀂꀋꌅ，ꐤꎭꄻꎭ。 

【ꉉꀽ】 ꋋꄝꆹꌶꌺꁱꇐꐱꏓꄐꅍꌋꆀꉜꐨꎖꉚꌠ。 

Ⅲ．ꎖꉚꈍꈐꌋꆀꇖꂟꐨ 

ꌧꍧꌜꂘꇐꄜꏤꄻꄉꌠ《ꋋꑍꃅꌷꋖꋦꂘꇐꆈꌠꅇꂷꁱꂷꌷꈉꎕꏦ﹙ꌬꉚ﹚》ꌋꆀꀋꃅꋋꄮꌬꌠꌶꏦꋍ

ꉹꌠꆈꌠꅇꂷꁱꂷꂘꅍꄯꒉꌌꀨꇬꄉꇈ，ꌶꏦꑍꉹꌠꆈꌠꅇꂷꁱꂷꂘꅍꄯꒉꌋꆀꉪꌜꌶꏦꋍꉹꌠꐧꌷꀊꂥꊐꌠ

ꆈꌠꅇꂷꁱꂷꂘꌷꃶꐚꐛꐪꈴꄉꎖꄝꄻꉆ。ꎖꄝꊋꋠꐨꀄꊭꌠ、ꎖꄝꊋꋠꐨꐧꀠꌠ、ꎖꄝꊋꋠꐨꀉꒉꌠꃏꍆꐨ

ꆹ5:3:2。 

ꋍ、ꅉꃀꌧꇐꌋꆀꅇꂷꁱꂷꌬꈧꃆꂮ 

ꎃꊒ、ꋒꌥ、ꊌꐨꐥꃅꆈꌠꅇꂷꁱꂷꌬꈧ 

1.ꀋꃅꋋꄮꆈꌠꅇꂷꁱꂷꅉꀕꌬꌠꐭꃚꌧꊨꄅꄎꌶ 

2.ꎃꊒꃅꅉꀕꌬꌠꆈꌠꁱꂷꋊꍬꄉꌠꎺꄉꌶ 

3.ꎃꊒꃅꅇꉙ、ꇐꀳꑠꌬꄎꌶ 

4.ꎃꊒꃅꅇꌐꂷꌬꄎꌶ 

5.ꅇꇬꆐꅑꌠꊨꄅꇈꄺꀱꎼꇁꄎꌶ 

ꅇꇬꆐꅑꌠꉹꑫ：ꂴꊁꐯꀋꊒ、ꅇꉉꅇꀋꐛ、ꐊꇐꐊꀋꈴ、ꐛꏦꌼꇑꀠꇁ、ꄜꇐꐝꀋꉅ、ꇊꏹꇬꀋꊒꑠ 

6.ꎃꊒꃅꅉꀕꌬꌠꅇꇐꉏꑳꏡꁈꌬꑲꌧꌶ 

ꅉꀕꌬꌠꅇꇐꉏꑳꏡꁈ：ꅺꌡ、ꊿꌟꃅ、ꃼꍔ、ꋓꌡ、ꋓꐊ、ꁎꅲ、ꀱꇊꀱꑠ 

7.ꅇꂷꉉꇬꅇꅧꅇꌃ、ꐯꎏꐮꁠ、ꅇꉉꅇꐛ、ꊒꌸ、ꊨꄅ、ꉌꐡꃅꐙꌶ 

8.ꅇꇬꍔꐯ，ꅇꊙꍕꁱ 

9.ꃆꃀꁱꇐꎃꐚꌧꇐꀋꉬꀋꉆꌠꁰꄻꌧꃀ、ꁱꇐꑠꌧꐝꉅ 

ꑍ、ꉜꀘ 

ꉉꈻꉹꌠꌋꆀꃆꃀꁱꇐꉜꀘꎥꃪ、ꉜꍝꄎꌶ。 

﹙ꋍ﹚ꀋꃅꋋꄮꁱꇐꉜꀘ 

1.ꉉꈻꉹꌠꁱꇐꉜꀘ 

①ꁱꇐꈐꏭꉪꉻ、ꅇꇬꀋꂿꑘꌠꐊꇐꐝꉅ  

②ꅇꂷꐋꀋꌡꐨꎥꃪ、ꁱꇐꐛꏦꊨꄅ、ꈯꄜꉪꇐꐱꏓ  

③ꁱꉻꅉꀨꐛꋲꐨꌋꆀꉉꄜꏡꁈꀋꉬꀋꉆꌠꎥꃪ 

④ꁱꇐꉜꐨꀋꉬꀋꉆꌠꌋꆀꀑꐱꉜꐨꈋꍣ 

⑤ꁱꇐꈐꏭꐧꋦꁌꐨꌋꆀꁧꏖꐨꈋꍣ 

⑥ꃹꅼꃅꁱꇐꐋꀋꌡꐨꑠꑵꉪꏡꌋꆀꊨꇽ 

⑦ꉜꐨꐯꀋꌡꌠꇬꈴꄉꁱꇐꄛꑣꎼꇁꌠꊿꐥꁌꐨꌋꆀꃅꋊꉌꊈꀖꍰꎼꇁꑲꌧ 

⑧ꁱꊿꁰꄻꊂꑊꌋꆀꁰꄻꉪꐨꎥꋯ 

⑨ꁱꇐꈐꏭꌤꃆꈨꎹꎥꄷꀋꁧꊨꏦꉜꐨꄜꎼꇁ 

2.ꃆꃀꁱꇐꉹꌠꁱꇐꉜꀘ 

①ꁱꇐꐛꏦꎥꃪ，ꁱꇐꄜꀨꐱꏓ 

②ꁱꇐꁱꉻꅉꀨꐛꋲꐨꌋꆀꄛꑣꏡꁈꀋꉬꀋꉆꌠꎥꃪ 

③ꅇꇬꀋꂿꑘꌠꄜꇐꌌꉪꐝꉅ，ꅇꂷꉉꄜꋽꇐꉾꃪꌠꊨꄅꃱꉻ 

④ꁱꇐꐛꒌꉜꍝ，ꁱꇐꈏꐊꇐꊨꄅ，ꁱꇐꋽꇐꌌꉪꊨꄅ 

⑤ꁱꇐꄛꑣꎼꇁꌠꁌꐨꊨꇽꌋꆀꋽꃆꋽꂮꈋꍣ 

⑥ꉜꐨꐯꀋꌡꌠꇬꈴꄉꁱꇐꄜꇐ、ꊿꋅꉪꐨꌋꆀꃰꊿꁱꀕꉌꊈꀖꍰꎼꇁ 

⑦ꁱꊿꁰꄻꊂꑊꌋꆀꁰꄻꉪꐨꎥꋯ 

⑧ꁱꇐꂱꑱꐛꊈꐥꃅꉜꀘꌋꆀꁦꄻꐨꐥꃅꎥꀘ 

﹙ꑍ﹚ꀊꆨꁱꇐꉜꀘ 

①ꃚꋊꄉꀊꆨꁱꇐꀘꄎꌶ 

②ꀊꆨꁱꇐꅇꉙꅉꀕꌬꌠꄜꇐꐝꉅ 

③ꀊꆨꁱꇐꅇꇬꅉꀕꌬꌠꐝꉅꇈꁎꆦꎼꇁꄎꌶ 

④ꂘꅍꄯꒉꇬꀊꆨꁱꇐꈌꈻꏿꄻꅐꌠꎺꄉꌶ 

⑤ꀊꆨꁱꇐꉪꇐꐊꇐ、ꐛꒌꌋꆀꉉꄜꏡꁈꑠꎥꃪꌋꆀꐱꏓ，ꄷꀋꁧꌌꀑꐱꃅꉜꍝꇮꌶ 

﹙ꌕ﹚ꁎꆦ 

ꁎꆦꄮꇬ“ꑠ、ꄊ、ꑷ”ꃅꇫꑟꌶ，“ꑠ”ꆹꇖꂟꐨꅉꀨꐯꅉꀨꌠ，ꁎꆦꊿꀋꎪꃅꁱꇐꄜꇐꁎꆦꎼꇁꌠ

ꄜ；“ꄊ”ꆹꁎꆦꁰꄻꃆꂮꇖꂟꐨꀋꉬꀋꉆꌠꉬ，ꁎꆦꁱꇐꈳꐥꃅꐙꄡꑟꌠꄜ；“ꑷ”ꆹꁎꆦꁱꇐꐛꐪꃆꂮꇖ

ꂟꌠ，ꁎꆦꁱꇐꐛꋲꐨꐥꄡꑟꌠꄜ。ꁎꆦꄮꇬꊋꋠꐨꌷꈉꎕꏦꌋꆀꂘꅍꄯꒉꄩꀋꐂꌠꉌꈲꁱꇐꀁꎴꌠꁎꆦꄎ

ꌶ。 

ꅺꌡ6 ꐰꏭꉌꈲꁱꇐꀁꎴꊘꌠꁎꆦꌊꆈꌠꅇꂷꁱꂷꃅꁱꎼꇁ。 

新中国成立以来，中国共产党领导全国各族人民进行社会主义现代化建设，实

践证明，只有社会主义才能救中国，只有中国特色社会主义才能发展中国。 

【ꀱꅇ】 ꍏꇩꀊꏀꄻꐛꊂꅑꅸꇁꌠ，ꍏꇩꇭꍣꄈꆹꇩꏤꑭꊂꂱꑱꊿꋅꏓꂱꋌꏃꂠꌊꐧꋦꉪꏦ﹙ꎹꉼꍗ

ꑴ﹚ꐛꏀꈴꋈꄻꌠꃅ，ꃄꄻꌠꊩꀽꇬ，ꐧꋦꉪꏦꑲꆀꍏꇩꈭꋏꄎ，ꍏꇩꐛꋲꐨꐥꌠꐧꋦꉪꏦꑲꆀꍏꇩꀻꎆꄎ。 

【ꉉꀽ】 ꋋꄝꆹꌶꌺꉌꈲꅇꂷꁱꂷꁎꆦꌊꆈꌠꅇꂷꁱꂷꃅꌠꄐꅍꎖꉚꌠ。 

ꌕ、ꁰꄻ 

ꁱꇐꉉꈻꉹꌠꌋꆀꃆꃀꁱꇐꉹꌠꁱꄎꌶ。 

ꁱꇐꁰꄻꃆꂮꎖꉚꌠꆹꁸꌊꅉꃀꌋꆀꀻꎆꑍꏠꃅꄉ。 

1.ꅉꃀꏠꌠ 

①ꄝꄜꇐꇬꊒꌶ 

②ꁱꉻꇖꂟꐨꇬꊒꌶ 

③ꉂꐪꀋꎪ，ꉪꇐꉾꃪ 

④ꐊꇐꇎꈴ，ꈯꄜꊨꄅ 

⑤ꅇꂷꈳꐥ，ꐛꏦꐛꒆ 

⑥ꅇꌐꂷꎃꊒ，ꁱꂷꑽꌠꀋꁱ 

2.ꀻꎆꏠꌠ 

①ꃹꅼ。ꇷꉻꇬꈴꄉꊇꅉꇬꃹ，ꌤꆿꐥꇐꒉꄸꃆꂮꀖꍰꎼꇁ，ꉜꐨꀺꂘꐨꐥꌶ。 

②ꋲꑌꑞꑌ。ꌬꇐꋲꑌꑞꑌ，ꌧꍣꊫꌐꇎꈴ，ꐛꐪꐊꈴ，ꄜꇐꎴꅼ。 

③ꁱꇐꁰꄟꐛꋲꐨꐥ、ꉾꃪꃅꐙ。ꅇꉙꌬꇬꉥꑣꀕ，ꋭꋽꃅꅇꇬꌬ，ꅇꇐꉏꑳꏡꁈꌋꆀꇐꀳꇐꏢꑠꌬꇮ

ꌬꉔ，ꁱꇐꅇꇬꄛꑣꅍꐥꌶ。 

④ꁦꄻꐨꐥ。ꉜꐨꀊꏀ，ꌬꇐꀊꏀ，ꉪꐨꋭꋽ，ꒌꉪꐋꀋꌡꐨꐥ，ꂱꑱꐛꊈꐥ。 

Ⅳ．ꎖꄝꉹꑫꅺꌡ 

ꋍ、ꆈꌠꅇꂷꁱꂷꅉꃀꌧꇐꌋꆀꅇꂷꁱꂷꌬꈧꃆꂮ 

ꅺꌡ1 ꐰꏭꅇꇬꈐꏭ，ꁱꂷꌐꄀꄉꂶꌠꐭꃚꋉꑽꋈꌠꆹ 

A.ꉢꂿꑘꑴꉴ．（hap）ꇬꄉꎆꃀꋊ。 

B.ꆪꑭꇂꃴꁡꇤꒊꇙꒋ．（yyx）ꇙꃅꉠꑓꐛꇁ。 

C.ꃽ．（vyp）ꇇꋍꇱꎰ，ꀋꐱꉬꅊꇈ。 

D.ꋍꂷꎭꂯꆹ，ꎽ．（shup）ꇑꃏꆹꃅ，ꑳꈫꑳꇋꏮ。 

【ꀱꅇ】 B 

【ꉉꀽ】 ꋋꄝꆹꌶꌺꆈꌠꁱꂷꐭꃚꌧꐨꎖꉚꌠ。 

ꅺꌡ2 ꐰꏭꅇꉙꈧꌠꇬꁱꂷꁱꑽꌠꐊꋈꌠꆹ 

A.ꉌꌤꑓꀖ    ꉌꂅꑓꑣ    ꉌꐒꇁꎭ    ꉌꊢꑓꀖ 

B.ꁨꇐꄉꇐ    ꈬꊯꈬꉘ    ꃄꇖꄹꊂ    ꀨꎹꆽꃴ 

C.ꈏꇤꊋꇤ    ꑘꃅꊖꑣ    ꈐꊟꊋꊡ    ꌳꈄꀬꅑ    

D.ꄓꃀꍅꑓ    ꑘꃛꃤꃙ    ꃅꇏꂶꄟ    ꇖꊩꄟꃀ 

【ꀱꅇ】 D 

【ꉉꀽ】 ꋋꄝꆹꌶꌺꆈꌠꁱꂷꌧꐨꎖꉚꌠ。 

ꅺꌡ3 ꐰꏭꅇꉙꈧꌠꉬꇮꌊꄜꅇꉬꌐꋈꌠꆹ 

A.ꀉꒉ—ꀄꊭ  ꁭꅐ—ꁮꐚ  ꒈꀑ—ꒈꂪ  ꀏꏯ—ꄩꏯ 

B.ꎔꃨ—ꉾꃪ  ꅶꁉ—ꍤꁆ  ꌄꆣ—ꀻꎆ  ꇀꃼ—ꇀꑳ 

C.ꅇꄸ—ꅇꂄ  ꑊꏦ—ꎲꄏ  ꌟꃅ—ꌠꋋ  ꈝꐮ—ꊋꋠ 

D.ꌢꎭ—ꐞꄿ  ꐵꑷ—ꃱꑿ  ꂿꃅ—ꃄꅉ  ꉇꎞ—ꁨꆹ 

【ꀱꅇ】 A 

【ꉉꀽ】 ꋋꄝꆹꌶꌺꌊꄜꅇꌧꐨꎖꉚꌠ。 

ꅺꌡ4 ꐰꏭꅇꌐꂷꌬꑽꋈꌠꆹ 

A.ꀿꌗꃀꌗꊷꆣꀕ，ꃰꌗꉈꌗꈺꄂꀕ。 

B.ꌞꃅꈁꎔꎗ，ꀀꃅꉂꀋꋌ。 

C.ꆏꆃꎭꃅꈋꑟꇁꋺꀕ。 

D.ꉪꏤꑳꐮꍯꃅꄼꁱꄄꍅꀕ。 

【ꀱꅇ】 C 

【ꉉꀽ】 ꋋꄝꆹꌶꌺꅇꌐꂷꌧꐨꎖꉚꌠ。 

ꅺꌡ5 ꐰꏭꅇꇬꐛꀋꒆꇫꌠꆹ 

A.ꁦꀑꌩꋦꆈꊉꀕ，ꁧꐧꌩꃨꇓꃨꀕꈍꀕ，ꎿꐛꃴꇉꀕꌠꁧꑭꆏ。 

B.ꒉꄩꄇꋒꌊꌋꏣ，ꋋꑌꆀꇁꉷꌺꈴꃅꌒ。 

C.ꃰꊿꆹꀊꆨꅑꅸꇁꇯꆐꉌꊭꌟꃅꐚꐺꑟꉂ。 

D.ꉢꆅꌊꋰꀋꄐꃅꀋꈨꅉꀋꐥꃅꏅ。 

【ꀱꅇ】 A 

【ꉉꀽ】 ꋋꄝꆹꌶꌺꅇꇬꐛꒆꐛꀋꒆꃆꂮꊨꇽꄐꅍꎖꉚꌠ。 

ꅺꌡ6 ꐰꏭꅇꇐꉏꑳꏡꁈꊿꌟꃅꁱꇫꌠꆹ 

A.ꉪꇩꏤꆹꊿꋅꉬꊰꃘꁯꐥ，ꊿꋅꉬꊰꃘꁯꌠꆹꋯꑌꊿꋍꁯꌡ。 

B.ꉠꃅꄷꆹꀒꎂꐛ，ꀊꄶꇬꁧꎔꇈꃨ，ꒉꎔꃪꎔ。 

C.ꑋꆳꂃꏂꂃꅪꈚꄉꒈꌠꀕꃅꇁꌊꊖꆈꅔꊂꑟ。 

D.ꑋꅐꑋꈌꁏ，ꑋꈌꉙꏦꀕ，ꈬꌩꈬꇓꃨꈍꀕ，ꈬꉙꈬꃪꐭꌷꀕ。 

【ꀱꅇ】 C 

【ꉉꀽ】 ꋋꄝꆹꌶꌺꅇꇐꉏꑳꏡꁈꌧꐨꎖꉚꌠ。 

ꅺꌡ7 ꐰꏭꅇꉙꌐꄀꄉꂶꌠ“ꈂꀸ”ꄜꂶꌠꆹ 

A.ꊨꊭꈛꁧꈌ．ꌠꎭ，ꋍꑍꌕꈭꄓꌠꎭ，ꋍꑍꌔꈌꐆꌠꎭ。      

B.ꀃꀿꀁꇨꆹ，ꈌ．ꇨꉌꂸꇨ；ꌡꀿꀁꇨꆹ，ꈌꇨꉌꇨꋧꇊꃲ。 

C.ꉢꀄꊭꃅꋍꑍꈌ．ꑝꋻꄉ，ꀋꃉꆏꈌꂿꇬꉌꂵꏸꏦꌦꄉꏽ。 

D.ꀉꇤꆏꀃꑍꋚꃅꇬꈍꃅꀕꌠꉬ，ꋂꈌ．ꌦꄉꏽꀐꂼ！ 

【ꀱꅇ】 B 

【ꉉꀽ】 ꋋꄝꆹꌶꌺꆈꌠꅇꉙꄜꇐꌧꐨꎖꉚꌠ。 

ꅺꌡ8 ꐰꏭꊱꁨꐨꈴꄉꈥꊐꇬ，ꎃꊒꋈꌠꆹ 

ꁦꀑꏂꐎꈚ，ꎺꌺꊪꇖꀵ，ꇿꑌꃰꎍꐍꊭꀕ，ꀋꇊꆏꂪꌦꀊꐎꁬꄸꃄꅉꇬꉱꄉꌠꌡ，ꈜꀕꇈꎰꆳꍠꀕꃅ

ꁏꌊꊽꈁꑓꌸꇬꈻꃅ      ，ꀋꇊꆏꅅꃅꏼꌌꍓꌠꌡ 。ꃪꈿꄹꄧꆫꌠꂿꌠꑞꑌꈻꁧꌐꀐꌠꉥ，ꅳꀧꍔꄉꅲ

ꇬꌕꃅ      ，ꊿꋌꎼ      ꏭꃅꐙ。 

A.ꌕꈈꀕ、ꉌꌤꑓꀖ、ꈺꄂꀕ      

B.ꌕꈈꀕ、ꈺꄂꀕ、ꉌꌤꑓꀖ  

C.ꈺꄂꀕ、ꉌꌤꑓꀖ、ꌕꈈꀕ    

D.ꈺꄂꀕ、ꌕꈈꀕ、ꉌꌤꑓꀖ   

【ꀱꅇ】 D 

【ꉉꀽ】 ꋋꄝꆹꌶꌺꆈꌠꅇꉙꌌꎃꊒꃅꌬꄎꌬꀋꄐꃆꂮꎖꉚꌠ。 

ꅺꌡ9 ꐰꏭꁱꇐꌋꆀꁰꄻꊿꐯꇯꎼꇁꇬꐛꀋꐛꋈꌠꆹ 

A.《ꃅꃤꄮꇬ，ꉢꎺꉠꀉꂿꄀ》       ꃺꃼ 

B.《ꉢꎺꆏꄀ》       ꏬꃀꆿꌺ 

C.《ꐴꌋꆀꃨ》       ꀈꆺ 

D.《ꒈꀮꃆꂮꁮꅉ》      ꏃꎖꍀꉈ 

【ꀱꅇ】 B 

【ꉉꀽ】 ꋋꄝꆹꌶꌺꁰꄻꌧꃀꁱꇐ、ꁱꀕꌧꇐꌧꐨꎖꉚꌠ。 

ꅺꌡ10 ꐰꏭꅇꂷꈧꌠ，ꋍꊂꏂꀨꄯꒉꋐꌠꈐꏭꅇꂷꀋꉬꇫꌠꆹ 

A.ꉂꐪꀊꌱꁨ，ꑍꇁꌊꉂꏿ。     ———《ꀊꌱꑘ》 

B.ꅪꎔꆀꃅꐥ，ꂸꎭꅩꂷꇬꂸꐊ。    ———《ꀉꂿꅩꌺ》 

C.ꌕꈭꌕꊰꏁ，ꊈꒆꑌꆊꄃ，ꐧꒆꑌꌧꋬ。      ———《ꅺꊈꄯꒉ》 

D.ꐧꃅꀉꌺꇖ，ꀘꌧꆀꐪꌧ，ꆀꐪꌧꊂꊎ。      ———《ꂘꃅꄯꒉ》 

【ꀱꅇ】 C 

【ꉉꀽ】 ꋋꄝꆹꌶꌺꆈꌠꏂꀨꄯꒉꐊꇐꐝꉅꃆꂮꎖꉚꌠ。 

ꅺꌡ11 ꃅꃴꃄꅉꄅꀕꐰ，ꃰꊿ①ꄅꀕꑍ；ꃄꅉꁠꈪꆏꋙꋦ，ꃰꊿ②ꆏꑘꃅ。 

【ꀱꅇ】 ①ꀞꃀ  ②ꈪꑌ 

【ꉉꀽ】 ꋋꄝꆹꌶꌺꆈꌠꇐꀳꌧꐨꎖꉚꌠ。 

ꅺꌡ12 ꉂꃅꉂꌠꋍꑍꌕꃢꂾꑌꉂ，ꌂꃅꌂꌠꌕꈎ③ꂾꑌꌂ；ꉂꃢꉂꈚꏝꁧꅾꉘꀕ，ꉂꋚꉂꒉꉏꀑ④，

ꉂꅇꑟꅅꇬꇉꐝꑌꀕ。 

【ꀱꅇ】 ③ꋍꃢ  ④ꉨꍚꀕ 

【ꉉꀽ】 ꋋꄝꆹꌶꌺꆈꌠꅇꅧꌧꐨꎖꉚꌠ。 

ꅺꌡ13 ꁍꃀꅩꒌꑌ，ꄀꉜꆹꂿꄷ，ꄀꈩꆹꂿꄷ，ꄀꌦꌕꄧꊰ，ꁍꃀꅩꒌꌸ。ꂸꌸꇏꆹꌸ，ꋍꄩꀑꊂ

ꌸ，ꀍꏶꈬꄅꈴ；ꋍꄩꐧꊂꌸ，⑤ꈬꄅꈴ；ꋍꄩꂪꊂꌸ，⑥ꈬꄅꈴ。 

【ꀱꅇ】 ⑤ꏃꏾ  ⑥ꂃꂪ 

【ꉉꀽ】 ꋋꄝꆹꌶꌺꆈꌠꏂꀨꄯꒉ《ꅺꊈꄯꒉ》ꈐꏭꌧꇐꌧꐨꎖꉚꌠ。 

ꅺꌡ14 ꀿꎝꌺꁯꆹ，ꀿꃀꁦꄻꃅ，⑦ꑳꃴꄀ；ꌺꎝꀿꁯꆹ，ꑮꒃꌺꁵꇈ，⑧ꋦꐨꌆ。 

【ꀱꅇ】 ⑦ꁌꈄ  ⑧ꌺꇖ 

【ꉉꀽ】 ꋋꄝꆹꌶꌺꆈꌠꏂꀨꄯꒉ《ꂘꃅꄯꒉ》ꈐꏭꌧꇐꌧꐨꎖꉚꌠ。 

ꅺꌡ15 ꅽꇂꉣꑊꉂꇁꑟꅇꆹ，ꏬꌌ⑨ꈨꆹꃲ，ꏷꌺꑍꍈꆧꃴꍃꄉꆈꆹꃲ；ꆳꌌ⑩ꈨꆹꃲ，ꏰꌺꑍꍈꄂ

ꃴꁿꄉꋶꆹꃲ。 

【ꀱꅇ】 ⑨ꃅꈯ  ⑩ꅔꐎ 

【ꉉꀽ】 ꋋꄝꆹꌶꌺꆈꌠꏂꀨꄯꒉ《ꀊꌱꑘ》ꈐꏭꌧꐨꎖꉚꌠ。 

ꅺꌡ16 ꐰꏭꉌꈲꁱꇐꀁꎴꊘꌠꁎꆦꌊꆈꌠꅇꂷꁱꂷꃅꁱꎼꇁ。 

新中国成立以来，中国共产党领导全国各族人民进行社会主义现代化建设，实

践证明，只有社会主义才能救中国，只有中国特色社会主义才能发展中国。 

【ꀱꅇ】 ꍏꇩꀊꏀꄻꐛꊂꅑꅸꇁꌠ，ꍏꇩꇭꍣꄈꆹꇩꏤꑭꊂꂱꑱꊿꋅꏓꂱꋌꏃꂠꌊꐧꋦꉪꏦ﹙ꎹꉼꍗ

ꑴ﹚ꐛꏀꈴꋈꄻꌠꃅ，ꃄꄻꌠꊩꀽꇬ，ꐧꋦꉪꏦꑲꆀꍏꇩꈭꋏꄎ，ꍏꇩꐛꋲꐨꐥꌠꐧꋦꉪꏦꑲꆀꍏꇩꀻꎆꄎ。 

【ꉉꀽ】 ꋋꄝꆹꌶꌺꉌꈲꅇꂷꁱꂷꁎꆦꌊꆈꌠꅇꂷꁱꂷꃅꌠꄐꅍꎖꉚꌠ。 

ꑍ、ꉜꀘ 

（ꋍ）ꀋꃅꋋꄮꁱꇐꉜꀘ 

ꅺꌡ17 ꐰꏭꁱꇐꁬꌠꉜꀘꄉ，（1）—（3）ꄝꌠꅇꀱ。 

①ꌋꐓ，ꃅꒉꆈꏸꀕ，ꆼꏦꁡꇤꑶꋦꊰꉆꁯꌠꋓꃱꎾꃝꌟꃅꌙꈈꀕ。ꄚ，ꎭꂵꌿꄿꄰꀃꈈꐛꁓꌟꃅꍝꇖ

ꑓꈜꁬꌠꇬꃅꁨꅩꇉꃅꇬꊎꁨꑴꌦ。 

②ꇤꈏꑭ，ꎭꂵꌿꄿꄰꌕꀥꌠꊉꑑꋬꄹꌕꇁꈈꅇꉉꇫꑌ。ꇤꈏꇬꃆꄔꋌꐞꋍꃅꐞ，ꅡꊅꅍꑌꂾꅉꏯꑌꌠ

ꎭꂵꀉꁌꌿꄿꇇꈌꋍꁆꋌꇤꃅꇴꌧꄉꇈ，ꑊꄜꇬꑊꈜꍯꃅꄼꁱꌟꃅꄄꍅꀕꈧꌠꇙꋏꃅꄉꋍꌺꑍꂷꌠꏭ：“ꀉꁌ

ꍸꇈꌠꄢꌺꂶꌠꄚꉪꑳꊂꇓꆈꀋꃀꂶꌠꐴꑭꁭꅐꁆꏯꊐꄉꌠꉬ，ꀉꁌꉉꇬꉬꊯꌕꂷꉬꄷ。ꉡꆹꎼꈎꆏꏃꊯꌕꈎ

ꀐ，ꌩꃀꃪꇬꋦ，ꈊꋦꎷꀋꋦ；ꇌꃀꉻꇬꀀ，ꈊꀀꎸꀋꀀ。ꉢꌦꈭꐨꆏꆐꑊꑴꌠꎔꃅꐏꁇꄉꅊꇈ”ꄷ。 

③ꌺꑍꂷꌠꋌꇰꏭꃅꄗꇬꊼꇅꑌꈭꐨꆏ，ꈀꄸꑌꋋꆹꀉꁌꍸꇈꌠꐎꂷꈧꌠꄜꌠꉪꐙꀐ。ꌺꒉꃅꇫꁱꀋꐭ

ꃅꋍꀉꄉꅇꅲꄉꀍꉞꇫꑌ。ꃅꇫꁱꂷꀕꀋꌧ，ꄷꀋꁧꉌꈲꉙꇯꁁꌧꁁꀋꌧ，ꄚ，ꋌꀋꎪꀋꑴ，ꈪꑌꇔꍣꐋꅉꊈ

ꅉ，ꋍꀉꄉꉌꂵꂶꌠꋌꑌꌊꐺ，ꋌꉪꇬꀿꃀꉉꌠꆹꀋꉬꇬꀋꐥꏭꃅꐙ。 

④ꌻꑘꃅꑖꋍꀉꄉꅇꈧꌠꈨꇬꆏꋌꇰꏭꃅꄗꇬꊼꇅꑌꇈꉉꀬꉉꀋꀬꃅ：“ꉌꈲꉉꇬꇇꌒꌕꂷꎑꈧꌠꄈꀊ

ꅰꃅꁌꐥꄷ，ꀉꁌꃤꋍꈨꈍꃅꐙꌠꉬꀋꐚ”ꄷ。 

⑤ꃅꑖꅇꂷꉉꀋꌐꌦꇬꆏ，ꋍꀉꄉꇨꇅꃃꐆꃅ：“ꅽꉌꂵꑞꉪꌠꉬ，ꀖꌌꃷꋠꏢꉨꅀ?ꌺꄸꇖꄸꌠꑲꆀ

ꀿꃀꍸꇐꃷꋠꑵ，ꌺꁘꌺꇁꅽꑠ，ꀿꃀꍸꇐꃷꋠꌠꀄꂼꇬꂯꈌꅥꃬꅥꇬꁳꄡꑟ”ꄷꇈꑓꋪꋌꋘꌻꑘꉜꄉ，ꃅꑖ

ꀋꇊꆏꉈꑴꋍꈨꉉꂿꉂꌠꌡ，ꄚꅇꋊꎼꇁꀋꀬꀐ。 

⑥ꅇꋋꈨꉉꌐꈭꐨꆏ，ꀋꁧꀉꌺꌕꀥꌠꂱꑱꉪꐨꂱꑱꀵꀀꁧꀐ。 

⑦ꎭꂵꀉꁌꈍꃅꀀꑌꀀꃅꃹꒉꀋꅲ，ꀬꍔꃅꉪꅷꀋꑟꅉꀋꐥ。ꋍꀉꂿꈍꄮꌦꌠꆹꋌꀕꀋꎺ，ꊿꉉꇬꋌꈭ

ꀋꏝꃅꋍꀉꂿꌦꌠꉬꄷ，ꄚꋍꀉꄉꃀꐚꌠꆹꈍꄮꑌꎺꇊꐝꄧꀕꇬꎷ。 

⑧ꀊꋨꄹꈎꋌꊯꌕꈎꄉ，ꇈꈬꂷꋐꅉꇬꄉꊿꇴꌊꀁꇬꑟꇁꇬꆏ，ꋍꀉꄉꆄꃚꇫꎍꅊꇈ。ꊿꋍꀉꄉꀨꎹꈧ

ꌠꉬꇮꅐꁧꌐꇬꆏ，ꋍꀉꄉꌗꃀꌗꌺꐮꑘꀋꒃꃅꋍꏭ：“ꄢꌺꂶꌠꄚꑳꊂꇓꆈꀋꃀꂶꌠꁭꅐꁆꏯꊐꄉ，ꉬꊯꌕ

ꂷꉬ，ꆏꑴꌠꎔꃅꐏꁇꄉꅊꇈ，ꌺꄸꇖꄸꌠꑲꆀꀿꃀꍸꇐꌬ……”ꋍꀉꄉꅇꂷꋋꇬꉉꌐꇬꆏꇫꈴꁧꀐ。 

⑨ꋍꀉꄉꌦꊂꋌꐤꇨꐤꊋꃅꀕꐎꊯꊪꈎꐥ，ꌩꏓꒉꇸ，ꐥꐨꈌꌠꌈꌠꈍꑋꇫꈴꁧꀋꐚꑲꆀꑮꃀꁌꐎꉬꂷ

ꌠꁵꌐ，ꐧꇁꃰꊿꇫꐥꌠꎭꐨꈤꌐꄭꂷꀋꐥ，ꌺꒉꍇꌠꉆꈓꄹꈎꆏꋍꑮꃀꆄꃚꃅꇬꅜꌦꀐ。ꌿꄿꌋꆀꋍꑮꃀꑋ

ꆹꇯꍝꃅꐮꉂꌠꃌꒆꋒ，ꋍꑊꐮꉈꇬꑓꇬ，ꐯꀋꂿꋚꀋꋠ，ꑮꃀꆅꃚꇬꅜꇬꆏ，ꌿꄿꋌꎼꑬꃶꈛꂿꍬ。ꑊꋌꈹ

ꇿꑴꄷꄉ，ꀁꇬꍶꑿꉬꋓꅱꄜꁨꌠꑌꀋꆏꃅꌌꒌꋊꆠꀠ、ꑊꋌꈹꌐꀐ，ꄚꀉꑳꀉꂿꆅꄡꇗꌒꇁꀱꀋꋦ。ꊁꆏꈀ

ꄸꉉꇬꑌ，ꊿꋋꂷꆹꌌꁬꋌꄐꁧꑲꆏꌒꄷ，ꌿꄿꊨꏦꑌꑠꃅꉪ，ꄚꑷꈐꈥꇤꀕ，ꁬꋌꄐꅍꀋꊌꀐ。ꌿꄿꉪꅷꀋ

ꑟꅉꀋꐥ，ꂛꊨꋊꃤꅍ，ꏣꃀꏣꑟꅍ，ꉛꂿꎅꂷꇬꀋꐥ。 

⑩ꊁꆏꃅꅍꎷꀋꊌꃅꉪꅷꑳꊂꇓꆈꀋꃀꂶꌠꐴꑭꀿꃀꍸꇐꍇꌠꇬꑟ。ꉪꅷꑮꃀꋍꑊꉂꏣ，ꉪꅷꋍꌺꑍꍈ

ꌠꄀꇬꆏ，ꌿꄿꀋꇝꃅꊨꃀꀸꋌꄌꌊꑳꊂꇓꆈꀋꃀꑭꑟ。 

ꌿꄿꀋꇊꊨꄷꇬꆏ，ꋍꀉꄉꌥꄮꇬꉉꄉꇈꌠꅇꂷꇫꌠꋍꅳꀧꇬꈌꐚꇁ，“……ꎔꃅꐏꁇꄉꅊꇈ，ꌺꄸ

ꇖꄸꌠꑲꆀꀿꃀꍸꇐꌬ。”ꌿꄿꇇꆹꏯꄹꊰꇈꊨꃀꀸꌠꑌꊰꃄꅉꇬꅞ。 

ꑠꅹꀉꑳꀉꂿꆄꃚꃅꏃꑍꀀꇈꇫꈴꁧꀐ。 

ꑮꃀꌦꊂꆏ，ꌿꄿꆹꀉꄉꑌꋌꐛ、ꀉꂿꑌꋌꐛꄉꌺꍸꑍꍈꌠꀨꎹ，ꉌꂵꉪꇬ，ꌺꒉꂶꌠꆏꌌꑘꁨꊖꑣ

ꌠꉙꂘ，ꈪꑌꍣꑌꃅꄉꑘꁨꌣꈚ，ꑱꋦꇤꄂꏢꉨ，ꑠꅹꌺꒉꃅꇫꆹꋍꑍꂯꌶꅉꇬꑌꀋꋻ。ꌻꑘꆹꈍꃅꑌꎭꌊꁱ

ꂷꌶꏢꉨ，ꏃꈓꄹꈎꆏꎭꌊꐭꌶꅉꇬꁱꂷꌷ，ꌻꑘꁱꂷꌷꇬꊋꇤꏡꇤꁱꂷꑌꌧꐯꌧ，ꋀꁥꌠꋌꂴꅑꐺꇬꎷ，ꈁ

ꁠꑌꀉꑌꃅꊌꋺ，ꂘꃀꉬꇮꌶꌺꀻꎆꋚꎑꂷꉬꄷꉉꌐ。ꄚ，ꐭꌶꅉꌶꅐꄉꑤꇬꐧꌶꅉꇬꌷꁧꂿꄷꇬꆏ，ꌶꁌꌋ

ꆀꄯꒉꁌꏃꊰꂷꁵꀋꄐ，ꀀꀨꈚꅍꈬꑌꀋꊌꄉꁧꀋꄐꀐ。ꉹꁌꃅ“ꀉꑳꑠꃅꁱꂷꌧꑠꍈ，ꂄꈩꀐ”ꄷꌐ。ꃅꑖ

ꆹꁱꂷꌷꁧꀋꄐꇬꆏ，ꉌꂵꐒꌌꌕꑍꌕꉖꋚꀋꋠ。ꌿꄿꃅꑖꏭ：“ꀉꑳ，ꃅꅍꎷꀋꊌꀐ，ꀉꄉꆏꁳꁱꂷꌷꁧꎻ

ꀋꏾꌠꀋꉬ，ꀁꇬꆹꑠꃅꌢꎭꎆꃀꏃꊰꂷꄷꀋꁧꏃꂷꂯꎹꅉꀋꊌꀐ，ꀉꁌꑘꁨꋠꀋꁧꑘꁨꋠ，ꌳꉔꑲꆏꁱꂷꌷ

ꄉꋋꈨꑌꌬꇎꀐ”ꄷ。ꌿꄿꅇꆹꑠꃅꉉꑴꇬꋍꇬꇉꑓꁴꊰꏭꐛ。 

    ꉪꅷꄚꑟꇬꆏ，ꌿꄿꀋꇊꆏꀉꑳꂷꊵꑵꈨꃅꑽꌠꀋꏮꑓꁴꀑꈑꇉ。ꑠꄮꇬꆏꃬꀮꑌꋍꄲꇴꀐ，ꋍꌺꑍ

ꂷꌠꑌꄡꇗꀀꑌꇴꀋꅲꏭꐛ。 

    ꊁꄹꈎꃅꑌꄮꐰꆏꎭꂵꀉꁌꌿꄿꃀꐚꇫꈴꁧꀐ。 

    ꐋꀨꐥꊈꏣꃀꏣꑟꇬꈀꇁꌠ：“ꎭꂵꀉꁌꌿꄿꆹꎭꇗꈧꊰꀕꂷꉬ，ꂴꆏꀿꆹꍸꏜꃀꆹꇜꅼ，ꊁꆏꀉꋒ

ꀕꀊꏀꏃꃅꀿꍸꃀꅐ，ꀋꃅꌦꇬꑋꇋꏢꊌꀋꄐ”ꄷꇬꏭꎭꃅꉈꌐ。 

    ꌋꐓ，ꃅꅂꐍꐷꀕ，ꆼꏦꁡꇤꑶꋦꊰꉆꁯꌠꄡꇗꌙꈈꀕ，ꎭꂵꌿꄿꄰꇤꈏꑭꃅꇫꌋꆀꃅꑖꑋꀋꆏꃅꇬ

ꊎꊉꑑꋬꄹꇫꑌꑴꌦ。 

（1）ꁱꇐ⑨— ꐛꊙꌠꀑꐱꃅꑞꈨꃆꂮꁱꌠꉬ? 

【ꀱꅇ】 ꀉꄉꌦꊂ，ꌿꄿꐥꐨꐥꄸꌋꆀꀉꄉꃴꂷꋜꅇꋍꏭꁧꏖꃆꂮꁱꌠꉬ。 

【ꉉꀽ】 ꋋꄝꆹꌶꌺꁱꇐꐊꇐꐱꏓꄐꅍꎖꉚꌠ。 

（2） ꁱꇐꋌꁬꁱꉻꆹꑞꉬ? 

【ꀱꅇ】 ꌧꈿꁱꇐ。 

【ꉉꀽ】 ꋋꄝꆹꌶꌺꁱꇐꁱꉻꃆꂮꌧꇐꎖꉚꌠ。 

（3） ꆏꉜꇬꀎꋏꀿꃀꍸꇐꌬꋭꀕ?ꑞꐛꅹ? 

【ꀱꅇ】 ꌬꋭ，ꎆꃀꆿꂷꌌꎆꀱꎆꎹ，ꀊꅰꃅꌣꈚꐞꄿꇁꄡꑟ。 

【ꉉꀽ】 ꋋꄝꆹꌶꌺꊿꐥꁌꐨꉜꐨꃆꂮꎖꉚꌠ。 

ꅺꌡ18 ꐰꏭꁱꇐꁬꌠꉜꀘꄉ，（1）—（4）ꄝꌠꅇꀱ。 

①ꀉꑳꃅꄉꇬꁮꅉꑠꂷꈨꋺ：ꀋꉊꆹ，ꊖꋒꁯꄸꆹꐛꑿꌡ，ꇭꀧꂷꐭꑾꌙꀕ，ꅏꊭꏷꐥꀕ，ꈁꏾꃅꐚꃅ

ꑆꃴꇉꀕꌠꇬꐺꄎ，ꃨꁍꃨꄩꍘꄉ，ꐛꑿꌋꆀꐋꀨꐮꉂꐮꄮꐮꉾꌠ。ꑠꃅꑴꇬ，ꊖꋒꁯꄸꆏꑘꃅꊖꑣꀋꏾ，ꐛ

ꑿꈍꃅꇬꏭꉉꑌꆐꀋꉬꇈ，ꇨꇅꃃꌌꋌꐚꁧꀐ。ꃅꑍꃅꉖꀊꉗꃅꐛꇬꆏ，ꊖꋒꁯꄸꅏꊭꀋꅑꆘꅝ，ꇭꀧꂶꌠꑌ

ꀑꆹꂪꆹ、ꄿꆸꀮ、ꎵꑳꀕꃅꐙꄉ，ꇳꉻꐈꌌꇣꋲꇤꑞꃅꐙꆘꅝꀐ。ꋌꑊꏦꌊꐛꑿꂿꀋꀬꃅ，ꂇꊖꆊꇬꃹꁧ

ꇈ，ꅐꇁꀋꅲꀐ。 

②ꁮꅉꋋꂷꆹꅲꅍꐥꒉꅍꐤꂷ。ꇭꀧꒆꀉꒉꈭꐨꆏ，ꋋꆹꀊꉘꁮꅉꂷꀉꄂꉬꌠꉢꅉꐚꀐ。ꌟꒉꈧꌠꁮꅉ

ꅲꌒꋋꂷꌧꇬꎷꌠꆹ，ꉪꊇꉙꂘꌌꑘꃅꊖꑣꏾꇁꎻꂿꉂꌠ。 

③ꃶꐚꃅꇬ，ꊖꋒꁯꄸꆹꎭꐓꅧꐕꌠ“ꌶꀠ”ꉬꑴ！ꑘꃅꁡꇤꆹ，ꇿꑌꊖꋒꁯꄸꐪꌐꁮ，ꋍꌬꍩꇿꑌꐥ

ꄉ，ꑘꃅꊿꌌꁌꇐꈤꌠꃅꄉꇬꎷ。ꋌꋍꑍꌠꊖꆊꇬꀀꄉꂇꋍꏯꅞꌦꂇꀋꏯꅞꌦꃅ，ꀋꆏꃅ“ꃄꃹꃄꌙ”ꇬꎷ，

ꃅꌗꌋꆀꀆꐒꀉꑌꃅꊖꆊꇬꃹꒉꄎ，ꊖꆊꋌꃹꋌꆽꐮꉔꄉ，ꋦꁧꉀꒆꇎꏦꉾꐯꉾꌠꋌꄻꄉꀐ。ꋌꃰꊿꏭꏾꃅꏾ

ꅍꀋꐥ，ꋠꌠꆹꊗꑗꍹꐛꌠꌋꐊꐥꇐꉬ，ꐔꎼꇁꌠꆹꇑꇐꐥꊈꄊ、ꆀ、ꏧꐊꌠꑭꂂꀖꂄꑠꉬ。ꃄꅉꊗꑗꋌꎼꑭ

ꇱꀖꇱꄉ，ꃄꅉꊁꅉꋌꎼꃄꋌꃅꆊꑌꇁꀐ。ꃷꁨꊿꋌꇰꑠꈨꊿꏓꌗꎼꇁꀐ：ꀋꄸꄷꊖꆊꋍꐽꎏꂰꇬꊖꋒꁯꋒ

1-12ꏢꐥꑲꆏ，ꃅꐎꊰꈎꀋꈁꃅ，ꃄꅉꋌꏬꋌꀱꋌꆽꌊꃄꋌꃅꆊꑌꏬꐛꄎ。 

④ꊖꋒꁯꄸꆹꑓꋪꀋꅑ，ꈌꌟꃅꅳꁖꋽꌠꀋꅑ，ꐰꃅꌟꃅꉐꆂꁠꄻꌠꑌꀋꅑ，ꃶꐚꃅ“ꑓꁖ、ꇉꁧ、ꑶ

ꀠ”ꌕꑵꆐꅑꌠꉬꀐ。ꋋꆏ，ꋋꆹꈍꃅꑛꐺ？ꈍꃅꋌꐛꈬꇬꐥꄎ、ꀻꎆꌠꉫꆏ？ꊷꆣꀕꌠꉐꐙꄮꃅꃤꄮꇬ，ꊖ

ꋒꁯꄸꆹꀉꑌꃅꑛꅉꄩꅐꇁ。ꋌꇖꑭꀋꅑ，ꐁꑌꐂꀋꄐꀥꑌꀥꀋꄐ，ꑛꆹꑖꆹꃅꑛꐺꄉꀒꁨꆹꇬꎷ。ꋌꑞꉘꇉ

ꄉꑠꃅꑛꐺꄎꌠꉫꆏ？ꋋꆹꆊꌧꀉꇨꌠꌋꆀꇭꀧꇨꑐꋆꇌꉾꇌꃅꐙꌠꉘꇉꄉꑛꐺꌠꉬꅊꇈ。ꊖꋒꁯꄸꀒꁨꑛꒉ

ꄮꇬ，ꇭꀧꊁꐕꌠꇨꑐꂇꊗꑗꇬꃹꁧ，ꑠꃅꄉꇭꀧꊁꐕꌠꋌꎼꇙꀋꉆꑐꀋꉆ，ꋋꄮꇬꆏꆊꌧꇬꈭꆊꌧꆏꍕꐯ

ꇯ，ꇂꃺꆊꌧꆏꃛꊸꇁꄉ，ꇭꀧꀒꁨꉜꄉꎇꈻꒉ。ꊛꄉꇭꀧꂴꐕꌠꇨꑐꂇꊗꑗꇬꃹꁧꄉ，ꇭꀧꂴꐕꌠꋌꎼꇙꀋ

ꉆꑐꀋꉆ，ꋋꄮꇬꆏꇂꃺꆊꌧꍕꐯꇯ，ꈭꆊꌧꃛꊸꇁꄉ，ꇭꀧꂴꉜꄉꍕꀁꎴꇁ。ꑠꃅꎇꌦꍕꌦꃅꄉ，ꊖꋒꁯꄸ

ꀒꁨꉜꄉꑛꐺꄎꀐ。ꀋꄸꄷꆏꇇꌌꊖꋒꁯꄸꒃꒉꇬꆏ，ꑘꈘꑖꈘꃅꐙꌠꆏꌌꉪꇁ，ꋋꆹꊖꋒꁯꄸꑅꇷꇬꅐꇁꌠ

ꑗꒉꉬ。ꑗꒉꋋꈨꃅꄉꋍꇭꀧꉔꇙꏶꇙꃅꐙꇬꎷ，ꑠꃅꐙꄉꑛꐺꄮꇬꊗꑗꌋꆀꐮꃝꌠꊨꒊꉆ。ꋍꈭꐨ，ꊖꋒꁯ

ꄸꆹꌋꐳꐯꌋꐳꌠ，ꆏꐛꇬꄀꄷꆏ，ꋋꇅꃅꋌꂇꃅꐬꇬꃹꁧ。 

⑤ꊖꋒꁯꄸꆹꇮꇐꀉꇨꐯꀉꇨꌠ—“ꀱꉇꒆ”ꑠꐘꐥꑴꌦ。ꊖꋒꁯꄸꆹꊖꆊꇬꀀꇬꎷꄉ，ꑘꃅꊿꃅꊨꃄ

ꑣꄮꇬꆏꊿꊨꑍꐦꃅꆘꅝꇬꎷꑟꃅ，ꇙꀕꀉꁁꑠꉬꇬꆹꀑꇬꁮꀐꌠ。ꄚ，ꋋꆹꀋꆰꀋꊸ，ꇭꀧꊿꊨꆼꈘꐕꌠꒆ

ꌊꇭꀧꐛꒆꂷꐛꄎ，ꀋꇊꆏꐈꋓꌠꌡ。ꈜꀕꇈꋍꇭꀧꊁꐕꌠꆹ，ꀱꉇꒆꄐꅍꂴꐕꌠꏭꀋꋌ，ꀑꇬꀊꏀꌠꐛꈝ

ꐮ。ꊖꋒꁯꄸꇭꀧꆹꁸꌊꐯꀋꇊꌡꌠꀉꑌꐕꃅꄉ，ꋍꐕꋑꀋꋒꑳꁨꌡ，ꈏꇓꌷꁧꌩꏦꑞꑌꐊꈴꄉ，ꌷꁧꌩꏦꋋ

ꈨꌌꑳꐛꒆꁨꋉꐛꄎ，ꋋꆹꊖꋒꁯꄸ“ꀱꉇꒆ”ꄎꌠꁢꊧꏢꉬ。 

⑥ꊖꋒꁯꄸꆹꎃꐚꌠꇙꀕꀄꊭꑵꉬ，ꋍꋦꐥꄟꌋꆀꐛꏦꆏꌼꁙꇨ，ꋍꅐꌞꑆꊋꆹꊿꋌꇰꉜꐨꀊꏀꌌꉜꄻ

ꅐ。ꋋꆹꉢꇬꏭꈐꀋꐥꉈꀋꐥꃅꉜꌠꉜꐨꉬ。 

⑦ꀊꉘꁮꅉꀊꋨꂷꂫꎤꅇꆏꎺꑴꌦꀞ？ꊁꆏ，ꊖꋒꁯꄸꐈꌌꎭꀋꐒꅧꀋꐒꃅꑘꁨꊖꑣꉔꀐ，ꃄꅉꀉꂿꈁ

ꁠꐧꃬꏁꂿꀕꌠꀉꑌꈨꄻꇬꄀ—ꋋꆹꀋꃅꊖꋒꁯꄸꇭꀧꇬꐧꃬꋍꏮꋍꏮꃅꐙꈧꌠꉬ。 

﹙1﹚ ꁱꇐ①ꐛꊙꌠꉜꀘꄉꅇꀱ，ꃅꑍꃅꉖꀊꉗꃅꐛꇬꆏ，ꊖꋒꁯꄸꅏꊭꀋꅑꆘꅝ，ꇭꀧꑌꐈꌌꈍꃅ

ꐙꆘꅝꀐ？ 

【ꀱꅇ】 ꀑꆹꂪꆹ、ꄿꆸꀮ、ꎵꑳꀕ。 

【ꉉꀽ】 ꋋꄝꆹꌶꌺꁱꇐꐊꇐꐝꉅꄐꅍꎖꉚꌠ。 

﹙2﹚ ꁱꇐ③ꐛꊙꌠꉜꀘꄉꅇꀱ，ꊖꋒꁯꄸꋠꌠꆹ 

A．ꌩꏾꍹꐛꌠꌋꐊꐥꇐ          B．ꊗꑗꍹꐛꌠꌋꐊꐥꇐ 

C．ꁬꆰꍹꐛꌠꌋꐊꐥꇐ          D．ꏜꀖꍹꐛꌠꌋꐊꐥꇐ 

【ꀱꅇ】 B 

【ꉉꀽ】 ꋋꄝꆹꌶꌺꌷꊱꐊꇐꅇꇬꀋꉬꀋꉆꌠꐝꉅꄐꅍꎖꉚꌠ。 

﹙3﹚ ꁱꇐ④ꐛꊙꌠꉜꀘꄉꅇꀱ，ꊖꋒꁯꄸꑞꉘꇉꄉꑛꐺꄎꌠꉬ? 

【ꀱꅇ】 ꆊꌧꀉꇨꌠꌋꆀꇭꀧꇨꑐꋆꇌꉾꇌꃅꐙꌠ。 

【ꉉꀽ】 ꋋꄝꆹꌶꌺꊖꋒꁯꄸꈆꑪꌧꇐꌧꐨꎖꉚꌠ。 

﹙4﹚ ꊖꋒꁯꄸꐛꋲꐨꑞꈨꐥ? 

【ꀱꅇ】 ꎭꀋꐒꅧꀋꐒꃅꑘꃅꊖꑣꉔ、ꑓꁖ、ꇉꁧ、ꑶꀠ、ꀱꉇꒆ。 

【ꉉꀽ】 ꋋꄝꆹꌶꌺꊖꋒꁯꄸꐋꀋꌡꐨꐱꏓꄐꅍꎖꉚꌠ。 

（ꑍ）ꀊꆨꁱꇐꉜꀘ 

ꅺꌡ19 ꐰꏭꀊꆨꁱꇐꉜꀘꄉ，（1）—（3）ꄝꌠꅇꀱ。 

①ꀉꂿꅩꌺꑌ，ꁯꄸꀿꂸꁨ，ꊖꆈꀿꃅꐥꇈꃲ；ꁯꆮꃀꂸꁨ，ꌧꏾꃀꃅꐥꇈꃲ。ꅩꌺꌡꃅꐥꇬꆹ，ꑍꆏ

ꈧꌺ．．ꀿꃅꐥꇈꃲ，ꌊꆏꆪꌺ．．ꃀꃅꐥꇈꃲ，ꅩꌺꎮꑍꅉ!ꀉꂿꅩꌺꑌ，ꅔꐎꏰꌺꋵꀕꆏꇁꇐ，ꅘꑭꎽꀮꊜꀕꆏꇁ

ꇐ，ꂶꑭꉑꀮꍺꀕꆏꇁꇐ，ꌩꑭꑙꌺꐁꐂꆏꇁꇐ，ꅩꌺꀿꇁꃀꉂꆏꂸꉆꇊꃲ；ꌩꄩꇪꀮꂾꀕꆏꇁꇐ，ꌩꑭꁯꎓ

ꂾꀕꆏꇁꇐ，ꅩꌺꀿꇁꃀꉂꆏꂸꉆꇊꃲ，ꅩꌺꎮꑍꅉ!ꀉꂿꅩꌺꑠꍈꑌ，ꀿꇁꃀꉂꆺꀕꂂꍈꄸ，ꃺꇁꑌꉂꉙꀕꐙ

ꍈꄸ，ꃈꉂꑓꁴꑰꀕꇣꍈꄸ，ꐋꇁꊈꉂꑖꈈꀕꍈꄸ。ꅩꌺꀿꉂꇱꋓꍬꂯꑌ，ꇱꋓꍬꀕꈤꇁꇐ，ꅩꌺꀿꉂꈤꂸꉆ

ꑟꃲ。ꅩꌺꃀꉂꇁꄿꋖꂯꑌ，ꇁꄿꋕꀕꈤꇁꇐ，ꅩꌺꃀꉂꈤꂸꉆꑟꃲ，ꅩꌺꎮꑍꅉ! 

②ꀉꂿꅩꌺꑌ，ꇙꀕꇫꐥꌠ，ꀉꂿꂸꉂꌠꂸꐥ。ꁯꄸꀉꂿꉂ，ꀝꆽꀛꆽꉂ，ꁯꆮꀉꂿꉂ，ꅏꁏꅐꆗꉂ；

ꁯꎓꀉꂿꉂ，ꌩꃴꎑꄉꉂ，ꐛꑿꀉꂿꉂ，ꃪꃹꅑꄉꉂ；ꃢꁮ．．ꀉꂿꉂ，ꑇꇖꑅꇖꉂ；ꑷꊭ．．ꀉꂿꉂ，ꊫꑻꊨꑻꉂ；

ꑾꌺꀉꂿꉂ，ꂳꄹꌔꇬꊛꃅꉂ；ꃆꌺꀉꂿꉂ，ꈜꅪꆲꏂꄓꃅꉂ；ꇂꇤꀉꂿꉂ，ꃪꄧꇓꂃꄓꃅꉂ；ꅩꌺꀉꂿꉂ，

ꑍꇁꌊꇖꏿꃅꉂꇈꃲ，ꑓꁴꋙꊰꋠꃅꉂꇈꃲ。ꀉꂿꌩꃴꐥ，ꅩꌺꌩꃴꉂꇈꃲ；ꀉꂿꃪꃹꈴ，ꅩꌺꃪꃹꉂꇈꃲ。

ꆺꑳꀉꂿꂸꎺꄿꑴꇬ，ꁦꀑꎺꁧꂾꆏꎺꇁꃲ；ꆺꑳꀉꂿꂸꉂꄿꑴꇬ，ꇉꅶꉂꁧꂾꆏꉂꇁꃲ，ꅩꌺꎮꑍꅉ! 

③ꀉꂿꅩꌺꑌ，ꀃꀿꀁꇨꆹ，ꈌꇨꉌꂸꇨ；ꌡꀿꀁꇨꆹ，ꈌꇨꉌꇨꋧꇊꃲ。ꅩꌺꌡꃅꐥꇬꆹ，ꋙꋠꌡꇇ

ꉜꁧꃲ，ꒉꅝꌡꈌꉜꁧꃲ，ꃢꈚꌡꑓꉜꁧꃲ。ꌿꂷꎭꇬꐊ，ꌿꊏꎭꑓꊴꇈꃲ；ꍶꂷꑿꇬꐊ，ꍶꃚꑾꑓꊴꇈꃲ；

ꁮꐥꉷꃅꅐ，ꏜꋠꐉꂸꊌ，ꋍꇬꂾꐞꀕꇈꃲ；ꅪꐥꌡꃅꅐ，ꉉꈿꐋꂸꊌ，ꋍꇬꇖꈭꀕꇈꃲ，ꅩꌺꎮꑍꅉ! 

④ꀉꂿꅩꌺꑌ，ꋚꇁꒉꄸꆹ，ꑍꄸꉖꂸꄸ；ꃢꇁꈚꄸꆹ，ꈎꄸꆪꂸꄸ；ꃌꄸꒆꄸꆹ，ꍂꇊꉹꅉꀕꇈꃲ。

ꁍꇁꑖꄸꆹ，ꇌꃀꉈꅛꊐ；ꍋꇂꊀꄸꆹ，ꑬꈄꉈꅛꊐ；ꁭꇁꂪꄸꆹ，ꅩꌺꉈꅛꊐꇈꃲ，ꅩꌺꎮꑍꅉ! 

⑤ꀉꂿꅩꌺꑌ，ꈚꃀꎭꅍꐛ，ꐛꏾꐛꂸꏾ；ꎭꃀꈚꅍꐛ，ꐛꌒꐛꂸꌒ。ꅩꌺꌡꃅꐥꇬꆹ，ꈋꆹꎧꏁꎧꐞ

ꊪ，ꅩꌺꈌꁉꋋꂸꅝ；ꇇꆹꁮꑟꁁꑟꊭ，ꅩꌺꇇꎇꋋꂸꈻ；ꊫꇵꏦꍠꄄꑌ，ꅩꌺꑓꏮꋋꂸꉜ。ꐎꇁꏂꈤꀀꑌ，

ꅩꌺꋋꂸꏾ；ꐎꏂꂻꈤꏽꑌ，ꅩꌺꋋꂸꏾ；ꆿꍯꑮꁍꊨꑌ，ꅩꌺꋋꂸꁯ；ꑌꑿꄄꆈꐛꑌ，ꅩꌺꋋꂸꁯ。ꌡꌺꆞ

ꑭꊖꇱꄔꑌꋍꈀꌒ，ꏂꃴꏂꆈꄄꑌꋍꈀꌒ，ꃀꆏꉒꐎꄓꑌꋍꈀꌒ，ꏲꄣꃅꏸꋥꑌꋍꈀꌒ，ꋩꃅꉘꁇꁉꑌꋍꈀ

ꌒ。ꃅꐛꊀꄮꇀꂷꐥꇈꃲ，ꊿꐙꊾꄮꇀꂷꐥꇈꃲ。ꀉꂿꅩꌺꑌ，ꎷꈌꉌꈪꑌ，ꇇꋌꒉꂸꅝ；ꎭꌺꉌꈪꑌ，ꈚꅍ

ꋚꂸꒌ。ꀉꂿꅩꌺꑌ，ꅩꌺꉌꃀꉪꅉꐛꉆꆏ，ꋚꇁꒉꎔꀋꁧꀉꂿꍈꂿꉂ，ꃢꇁꈚꎔꃺꇁꑌꎔꇢꂿꉂ；ꅇꆹꀎꋏ

ꅲꂿꉂ，ꀋꌧꀿꃀꅲꂿꉂ，ꀋꇮꐋꀨꅲꂿꉂ，ꀋꀺꊈꌐꅲꂿꉂ，ꀋꑳꏣꑟꅲꂿꉂ。ꀃꑍꋍꄮꆏ，ꉪꑌꀈꈥꉪꑟ

ꃲ。ꅩꌺꉌꃀꁦꀑꉪ，ꐰꇑꁧꑭꊰꇈꃲ。ꅩꌺꎮꑍꅉ! 

（１） ꁱꇐꈐꏭꅇꉙꌐꄀꄉꈧꌠꄜꇐꁱꎼꇁ。 

【ꀱꅇ】 ꈧꌺ：ꉘꁮꄜ，ꆪꌺ：ꆧꁨꄜ，ꃢꁮ：ꃮꁮꌺꄜ，ꑷꊭ：ꃬꊭꌺꄜ。 

【ꉉꀽ】 ꋋꄝꆹꌶꌺꀊꆨꅇꉙꌧꐨꎖꉚꌠ。 

（２） ꁱꇐ③ꐛꊙꌠꉜꀘꄉꅇꀱ，ꅩꌺꌡꃅꐥꇬꈍꃅꐥ? 

【ꀱꅇ】 ꋙꋠꌡꇇꉜ，ꒉꅝꌡꈌꉜ，ꃢꈚꌡꑓꉜꁧꃲ。 

【ꉉꀽ】 ꋋꄝꆹꌶꌺꁱꇐꉜꀘꄉ，ꊿꌡꁱꃆꂮꌧꐨꎖꉚꌠ。 

（３） ꁱꇐ④ꐛꊙꌠꌋꆀ⑤ꐛꊙꌠꇬꀊꆨꅇꂷꇂꃴꑟꑴꄉꈧꌠꌌꀋꃅꅇꃅꉉꎼꇁ。 

【ꀱꅇ】 ꋚꄸꒉꄸꑠꆹ，ꂵꆧꄸꇬꑌꈊꃀꆏꀋꄸ；ꃢꄸꈚꄸꑠꆹ，ꃅꈎꄸꇬꑌꃅꆪꆏꀋꄸ。ꌣꈚꀋꃋꌢ

ꎭꅍꐛꇬ，ꐛꏾꃅꑌꐙꐛꀋꏾꃅꑌꐙ；ꌢꎭꀋꃋꌣꈚꅍꐛꇬ，ꐛꑭꌒꃅꑌꐙꐛꑭꀋꌒꃅꑌꐙ。 

【ꉉꀽ】 ꋋꄝꆹꌶꌺꀊꆨꅇꂷꁎꆦꌊꀋꃅꅇꂷꃅꌠꄐꅍꎖꉚꌠ。 

ꅺꌡ20 ꐰꏭꀊꆨꁱꇐꊱꌠꉜꀘꄉ，（1）—（3）ꄝꌠꅇꀱ。 

ꀃꌋꂾꀊꆨ，ꄩꆹꃅꂸꐛ，ꃅꐛꏸꂸꅑ；ꀏꆹꅉꂸꐛ，ꅉꐛꏜꂸꋦꌦꂾ；ꐧꆹꉒꂸꈴ，ꈭꈫꃅꂸꐛ，ꅉ

ꐛꆳꂸꁏꌦꂾ。ꄂꃢꄂꂸꐛ，ꍯꃢꍯꂸꐛ；ꆂꉘꀕꂸꐛ，ꆂꍆꀕꂸꐛꌦꂾ；ꏃꃅꆈꋧꋪ，ꏃꃅꆈꅊꀕ。ꏃꃅꂸ

ꋧꌦꂾꆹ，ꒊꊝꂸꈤꌦꂾꆹ。ꋍꑍꌋꃅꋧ，ꌋꈍꀕꃅꋧ；ꋍꑍꉬꃅꋧ，ꉬꈍꀕꃅꋧ。ꏂꋧꒉꆏꋍ，ꒉꉜꉚꆏ

ꑍ，ꉜꉚꏂꆏꌕ，ꏃꃅꏸꍀꇖ，ꏸꍀꇴꆏꉬ，ꇴꎞꇊꆏꃘ，ꐈꎞꇊꆏꏃ，ꇁꉘꆿꆏꉆ，ꉬꐮꈔꆏꈬ，ꌕꐮꈤꆏ

ꊰ，ꂿꃅꋧꐈꋊ。 

（1） ꁱꇐꋋꊱꆹꆈꌠꀊꆨꏂꀨꄯꒉꑞꋐꈐꏭꐊꇐꉬ？ 

【ꀱꅇ】 《ꅺꊈꄯꒉ》。 

【ꉉꀽ】 ꋋꄝꆹꌶꌺꆈꌠꀊꆨꏂꀨꄯꒉꃆꂮꌧꇐꎖꉚꌠ。 

（2） ꅇꀨꋭꋽꇬꌌꁱꇐꋋꊱꅇꀨꋉꎼꇁ。 

【ꀱꅇ】 ꂿꃅꋧꐈꋊ。 

【ꉉꀽ】 ꋋꄝꆹꌶꌺꁱꇐꉜꄉ，ꅇꀨꋉꃆꂮꌧꇐꄐꅍꎖꉚꌠ。 

（3） ꁱꇐꈐꏭꀊꆨꅇꂷꇂꃴꑟꌊꑴꄉꈧꌠꌌꀋꃅꅇꃅꉉꎼꇁ。 

【ꀱꅇ】 ꄩꏯꆏꂿꃅꇬꀋꐛ，ꂿꃅꐛꇬꑌꃅꏸꇬꀋꅑ；ꀏꏯꆹꃄꅉꇬꀋꐛ，ꃄꅉꐛꇬꑌꏜꇬꀋꋦꌦꂴ

ꆽ。 

【ꉉꀽ】 ꋋꄝꆹꌶꌺꆈꌠꀊꆨꅇꂷꁎꆦꌊꀋꃅꅇꂷꃅꌠꄐꅍꎖꉚꌠ。 

ꌕ、ꁰꄻ 

ꅺꌡ21 ꁱꇐꁰꄻ：60ꃏ 

ꆈꌠꁡꇤꂿꑘꊿꉉꇬ:“ꀋꃅꋋꄮꆹ，ꃅꒊꃅꇁꉾꃪ，ꌢꎭꊋꄏ，ꎭꇔꈚꐛ。ꆈꌠꁡꇤꑌꄇꈜꁨꇉꀕ，ꑷ

ꂿꉼꏒꀕ，ꄆꄒꃅꏸꋦ，ꐈꇁꏀꃅꐙ，ꐤꅉꌑꅉꑟ，ꀋꐥꉈꉩꀕꀐ”ꄷ。ꂿꑘꊿꉉꅇꈧꌠꌌꎔꎗꃅꉪꏡꇈ，ꆏ

ꂿꆏꈨꋺꌠꀋꃅꋋꄮꆈꌠꁡꇤꐛꐈꐨꇬꈴꄉꁱꇐꁬꁱꎼꇁ。 

 ꁰꄻꄮꇬꋓꉪꁨꌶꌠꆏ: 

①ꂱꑱꁱꇐꄜꀨꇬꈴꄉꅇꀨꋉꌊꁱ； 

②ꉙꇐꉇꄉꈭꐨ，ꁱꉻꐛꏦꑞꌌꁱꑌꉆ； 

③ꀋꄸꄷꁱꇐꈐꏭꊾꂓ、ꃄꂓꑠꁱꈇꇬꆏ，ꂓꃶꐚꌠꄡꁱ； 

④ꌞꃤꌋꆀꁱꇐꀉꁁꑠꇬꉜꄉꐒꀋꉆ； 

⑤ꁱꂷ800ꂷꈋꉐꐥꃅꁱ。 

【ꀱꅇ】 ꁱꇐꁱꇬꄀꀋꄉ。 

【ꉉꀽ】 ꋋꄝꆹꌶꌺꇖꂟꐨꈴꄉꁰꄻꄐꅍꎖꉚꌠ。 

ꁥꇱ ꌷꉈꆈꌠꅇꂷꁱꂷꉜꀘꄡꑟꌠꄯꒉ 

1.《ꂘꃅꄯꒉ》   

2.《ꅺꊈꄯꒉ》 

3.《ꀉꂿꅩꌺ》 

4.《ꀊꌱꑘ》 

5.《ꆈꌠꇐꀳꅇꍝ》 

6.《ꁧꀿ》 

7.《ꑋꆳꁏꌊꁦꇉꑟ》 

8.《ꆿꐪ》 

9.《ꇤꃀꀈꑘ》 

10.《ꀉꑳꀉꎓ》 

11.《ꍜꇰꀉꇐ》 

12.《ꆃꎭꆈꌠꈍꎞꅧꏑ》 

13.《ꀊꏂꃀ》 

14.《ꆃꎭꉜꇐꁱꀕ》 

15.《ꋅꊂꒊꃀ》 

16.《ꆃꎭꋋꄮꉜꇐꁱꀕꌋꄉꌠ ꉙꇐꁱꇐ》 

17.《ꆃꎭꋋꄮꉜꇐꁱꀕꌋꄉꌠ ꌧꈿꁱꇐ》 

18.《ꆃꎭꋋꄮꉜꇐꁱꀕꌋꄉꌠ ꁗꁱꀕꇐ》 

19.《ꆃꎭꋋꄮꉜꇐꁱꀕꌋꄉꌠ ꉉꈻꁱꇐ》 

20.《ꅇꂷꁱꂷꅉꃀꌧꇐ》 

21.《ꐴꌋꆀꃨ》 

22.《ꈾꃚꁟꁠꅿꉗ》 


